
			Costa Oeste é a colección de Editorial Galaxia pensada para a mocidade, 


			mais tamén para lectoras e lectores máis medrados. 


			Como din os clásicos, un bo libro é aquel que calquera pode ler a calquera idade 


			e en calquera momento da súa vida. A cada idade, unha lectura. 


			En cada momento, unha sensación. Os libros desta colección queren ser así. 


			Libros de aventuras, de viaxe, de descubrimento, diarios, experimentos… 


			todo ten cabida nesta Costa Oeste chea de literatura.

			PERSONAXES


		


		

			NOITE


			SOMBRA (nova/adulta/anciá)


			NAI DE SOMBRA


			XIANA-LUME


			IRENE-AUGA


			NOA-AR


			SARA-TERRA


			A acción desenvólvese en tres xornadas:


			ANOITECER (no pasado)


			ESTRELECER (no presente)


			AMENCER (no futuro)


		




		

			ANOITECER


		


		

			I


			Nun promontorio riba do mar, unha rapaza, sentada no campo, observa as estrelas. De cando en vez, baixa a cabeza e mira un libro que sostén entre as pernas á procura das constelacións que escintilan no ceo. De súpeto, notamos que o ar arrefría e a escuridade se torna máis densa. A rapaza estremécese e frega as mans, pero está tan concentrada que non se decata de que unha personaxe, agochada na escuridade, se achega. Só no momento en que se mesturan os alentos das dúas nota a súa presenza e, de maneira instintiva, afástase dela.


			SOMBRA-NOVA


			Asustáchesme, non te oíra chegar. 


			NOITE mira de fite cara a ela, pero non di nada.


			SOMBRA-NOVA


			Creo que non te coñezo, es de aquí?


			NOITE


			Acabo de chegar a estas terras.


			SOMBRA-NOVA


			É estraño encontrar a alguén no monte a estas horas. Eu veño moitas veces ao cantil para explorar o universo, pero nunca antes atopara a ninguén. Gústache a astronomía?


			NOITE


			(Cortante.) Non che advertiron os teus pais que non saíses soa pola noite?


			SOMBRA-NOVA


			Advertiron, ho, en moitas ocasións, pero non lles fago caso.


			NOITE


			E iso por que?


			SOMBRA-NOVA


			Porque se non saio da casa polas noites, como poderei ver as estrelas?


			NOITE dubida, coma se estivese decidindo algo.


			NOITE


			Que constelación estás a mirar?


			SOMBRA-NOVA


			Os Xemelgos.


			NOITE


			Dúas almas semellantes.


			SOMBRA-NOVA


			Unha mesma alma repartida en dúas persoas.


			NOITE


			(Pensativa.) Quizais.


			NOITE achégase para sentar a carón de SOMBRA, que volve afastarse dela.


			NOITE


			Témesme?


			SOMBRA-NOVA


			Debo facelo?


			NOITE


			Non o sei… Se cadra fose mellor que non viñeses.


			SOMBRA-NOVA


			Aínda non me dixeches quen es. Como é que te chamas?


			NOITE


			Non o lembro. O meu nome, como outras tantas cousas da miña vida, perdeuse na escuridade. Agora non son máis que a noite que me rodea.


			SOMBRA-NOVA


			Pois iso serás para min, Noite. Eu son…


			NOITE


			(Interrompéndoa.) Cala, que non me interesa, para min só es unha sombra, non quero saber máis nada de ti. 


			SOMBRA-NOVA


			(Sinalando o ceo.) Mira, unha estrela fugaz.


			NOITE


			Podes pedir un desexo, talvez che faga falla.


			SOMBRA-NOVA


			Daquela reservareino para máis tarde.


			Coa chegada do amencer aumenta a claridade e os dous seres comezan a verse as facianas.


			NOITE


			Teño que irme, foi un pracer coñecerte.


			SOMBRA-NOVA


			Gustaríame verte de novo, onde podo atoparte?


			NOITE


			Tamén me gustou falar contigo, pero non creo que sexa conveniente que nos volvamos ver.


			SOMBRA-NOVA


			Por ti?


			NOITE


			Non, por ti.


			SOMBRA-NOVA


			Entón, iso decidireino eu.


			Escuro.


		




		

			ESTRELECER


		


		

			ESCENARIO


			O salón dunha casa de indianos. O luar descólgase mainamente pola araña de vidro pendurada do teito. Na penumbra só chegamos a albiscar as siluetas dos mobles que poboan o cuarto e unhas escaleiras curvas que ascenden até o andar superior.


			1


			Óese bater na porta da rúa até que esta cede con grande estrondo. Entran na casa tres rapazas, todas elas vestidas con indumentaria gótica consistente en roupas escuras de coiro, piercings na cara e cabelos tinxidos de negro.


			XIANA


			Adiante! Sede benvidas! Pasade sen medo, coma se fose a vosa casa.


			IRENE


			(Suspirando.) Xa era hora, pensei que non dabamos tirado a porta abaixo. Coa que está caendo aí fóra! Mirade como me puxen, mollada coma un pito.


			NOA


			Mellor dirás coma unha serea…


			IRENE


			(Sacudindo a melena.) Ufff…


			XIANA


			Ou máis ben coma unha gata. Miauuu!


			IRENE


			(Sacando a cazadora de coiro e deixándoa apoiada nunha cadeira.) Escoita, nena, non te pases!


			XIANA


			(Aproximándose a ela.) Achégate a min, eu podo sorber toda a túa auga.


			IRENE


			Coidado, non vaias afogar.


			XIANA


			Ha, ha! Non te preocupes, que sei nadar. Isto está ben escuro, Noa, trouxeches as candeas?


			NOA


			Trouxen, teño a mochila chea. (Despendura a mochila que leva ao lombo e baléiraa derriba dunha mesa.) Temos luz para toda a noite.


			IRENE


			Non o dubides, chegarían para iluminar unha escuridade eterna! (Collen as candeas e colócanas ao chou por todo o salón.) Non esqueceriades o chisqueiro?

